
CYNGOR

• Darllenwch y darn yn ofalus iawn o leiaf dair gwaith.

• Darllenwch yr opsiynau, ac ewch yn ôl at y darn.

• Nid yw’r ateb yn amlwg bob tro, weithiau mae gofyn i chi 
ddehongli (darllen rhwng y llinellau) yr hyn sy’n cael ei awgrymu.

• Os byddwch chi’n gwneud camgymeriad, gwnewch yn siŵr 
eich bod yn dileu’r ateb anghywir a dangos yr ateb cywir yn glir. 
Byddai’n syniad da defnyddio pensil wrth ymarfer.

Nôl i’r farchnad bysgod bora ‘ma, ac roeddan ni fwy neu lai 
wedi gorffen ffilmio pan welso ni grwban yn cael ei lusgo i 
fyny’r traeth gerfydd cortyn bêls am ei goes / ffliper. Roedd 
Guy wedi ypsetio’n lân. Mae o’n llysieuwr ers 25 mlynedd ac 
yn foi anifeiliaid mawr. Roedd o isio prynu’r crwban er mwyn 
ei ryddhau yn ôl i’r môr. Y? Ond geith o ddim ond ei ddal eto, 
meddan ni. Ond na, roedd o’n daer ac wedi gweithio ei hun i 
fyny i dipyn o stâd. Felly dyma brynu’r crwban am £20 a £1 yr 
un i 4 boi ei gario at y car.                                      

arylein.blogspot.com (Bethan Gwanas)

Ymarfer: Blog Bethan Gwanas – ‘Operation’ Crwban 

Darllenwch gofnod Blog Bethan.

Ticiwch cywir neu anghywir ar 
gyfer pob brawddeg.

Newydd ddechrau ffilmio roedden nhw pan 
welon nhw’r crwban.

Roedd y crwban yn cael ei dynnu ar hyd y traeth 
gan gortyn am ei goes.

Dydy Guy ddim wedi bwyta cig ers 20 mlynedd.

Syniad Guy oedd prynu’r crwban.

Talon nhw gyfanswm o £25 am y crwban.

Cywir          Anghywir



Ateb

Ticiwch cywir neu anghywir ar gyfer pob brawddeg.

Newydd ddechrau ffilmio roedden nhw pan 
welon nhw’r crwban.

Roedd y crwban yn cael ei dynnu ar hyd y traeth 
gan gortyn am ei goes.

Dydy Guy ddim wedi bwyta cig ers 20 mlynedd.

Syniad Guy oedd prynu’r crwban.

Talon nhw gyfanswm o £25 am y crwban.

Ymarfer 1 : 

Mae llawer yn credu bod gweithfeydd trwm fel rhai dur ac olew 
yn gyfrifol am greu llygredd hefyd. Ar ben hynny, mae tanwydd 
ffosil y byd yn prinhau. Yn lle llosgi mwy a mwy o danwydd fel 
glo ac olew, mae’r llywodraeth am ddod o hyd i ffyrdd eraill 
mwy naturiol o gynhyrchu ynni. Mae melinau gwynt yn un 
opsiwn. Maen nhw’n cael eu gosod mewn mannau gwyntog 
iawn yng nghefn gwlad neu allan yn y môr, ac wrth iddyn nhw 
droi, maen nhw’n creu ynni heb lygredd. Mae rhai pobl, fodd 
bynnag, yn cwyno eu bod nhw’n hyll ac yn swnllyd. Erbyn y 
flwyddyn 2010 mae’r llywodraeth am weld 10% o’r ynni rydyn 
ni’n ei ddefnyddio’n cael ei greu drwy ffyrdd naturiol fel melinau 
gwynt.

Ticiwch cywir neu anghywir ar 
gyfer pob brawddeg.

Mae’r cyflenwad o danwydd ffosil yn lleihau.

Mae pawb yn cytuno bod diwydiannau trwm fel 
gwaith dur ac olew yn llygru’r amgylchedd.

Creu ynni heb lygredd wna melinau gwynt.

Mae’r llywodraeth eisiau creu 10% o’n hynni 
mewn ffyrdd naturiol erbyn y flwyddyn 2020.

Ymarfer 2 :

Diwrnod Pedro
Rydw i’n deffro am 5 a.m. bob bore.  Allwch chi ddim cysgu’n 
hwyr yn ein tŷ ni – ddim gyda’r 7 ohonom mewn un ystafell a’r 
babi yn crio! Cydiais yn fy mwced a’m sbwng, a rhedais. Mae 
tua 3km i’n cyffordd ni.

Roedd Francesco yno’n barod ac roedd y traffig yn brysur. 
Felly, llenwais fy mwced o dap yr orsaf betrol a dechrau ar fy 
ngwaith. Rhaid i chi fod yn gyflym yn golchi sgriniau gwynt 
wrth y goleuadau traffig – dydyn nhw ddim yn aros ar goch yn 
hir iawn.  

Buom wrthi tan 11 ac yna aethom i’r farchnad a phrynu bara 
a chawl. Buom yn bwyta ar y gornel yn ôl ein harfer. Roedd 
Francesco’n sôn am gael gwaith iawn. Mae’n dweud o hyd bod 
yna ddosbarthiadau i ddysgu pobl dlawd fel ni i ddefnyddio 
cyfrifiaduron, ac y dylem ni geisio cael lle ar un ohonynt. Ond 
fedrwn ni ddim darllen hyd yn oed!

Rydw i’n ennill tua 8 real y diwrnod (tua £1.60). Pan gyrhaedda 
i adre, byddaf yn rhoi’r rhan fwyaf ohono i Mam – mae’n gorfod 
talu’r rhent ddydd Gwener. Wedyn byddwn yn cael stiw ffa fel 
arfer, ac wedyn byddaf yn mynd i gysgu. Mae fory’n ddiwrnod 
prysur arall.

(Daear 2, Rosemarie Gallagher a Richard Parish, 
cyfieithiad Tegwen Williams, Gomer)

Ticiwch cywir neu anghywir ar gyfer 
pob brawddeg.

Mae cartref Pedro yn dawel.

Aiff Pedro i’w waith ar y bws.

Llwydda Pedro i olchi nifer o sgriniau gwynt pan 
fo’r golau traffig ar goch.

Cinio oer bydd Pedro yn ei fwyta fel arfer.

Mae cyfle i blant fel Pedro ddysgu sgiliau 
newydd fel defnyddio cyfrifiadur.

Bydd Pedro yn rhannu’i gyflog gyda’i fam.

    Cywir          Anghywir

Ymarfer 3 :

Y Synagog
Mae’r Synagog ar siâp hirsgwar ac mae yna 
ddau lawr i’r adeilad. Ym mlaen yr adeilad 
ceir grisiau bach yn arwain i fyny at lwyfan. 
Yng nghanol y llwyfan, wedi’i osod yn erbyn y 
wal, ceir cwpwrdd lle cedwir sgroliau’r Torah. 
Yr enw ar y cwpwrdd hwn yw’r Arch.  Mae’r 
Arch yn wynebu tuag at y dwyrain, oherwydd dyna gyfeiriad 
Caersalem a lleoliad y Deml cyn iddi gael ei dinistrio yn 70 O.C. 
gan y Rhufeiniaid. Mae pob Synagog wedi’i sylfaeni ar siâp y 
Deml. O flaen yr arch, ceir llen gyda llun o ddau lew a choron arni. 
Yr enw ar y llen hon yw y parochet. Ar y wal uwchben yr arch, 
gwelir dwy dabled gyda’r Deg Gorchymyn wedi eu cerfio arnynt 
a hefyd symbol y grefydd, sef Seren Dafydd.  Seren gyda chwe 
phwynt ydy Seren Dafydd. Ni cheir unrhyw luniau o bobl nac 
anifeiliaid yn y Synagog oherwydd gwaherddir addoli delwau yn 
y Deg Gorchymyn.  

Yng nghanol yr adeilad gwelir platfform ar siâp hirsgwar gyda 
grisiau bach yn arwain ato.  Dyma’r Bimah. Dyma ble caiff y Torah 
ei ddarllen yn ystod y gwasanaeth. Y Torah yw llyfr sanctaidd 
yr Iddew, mae iddo bum rhan – sef pum llyfr cyntaf yr Hen 
Destament.  Mae’r Torah wedi’i ysgrifennu yn yr iaith Hebraeg ar 
sgrôl hir sydd yn cael ei ddarllen o’r dde i’r chwith.

(Adran Addysg Grefyddol, Ysgol Gyfun Gymraeg  
Bro Edern, Caerdydd)

Ticiwch cywir neu anghywir ar gyfer 
pob brawddeg.

Adeilad deulawr yw’r Synagog.

Mae’r sgroliau yn cael eu cadw yn y Torah.

Mae’r Deg Gorchymyn wedi eu cerfio ar y parochet.

Does dim lluniau o bobl nac anifeiliaid yn y Synagog.

Siâp sgwâr sydd i’r Bimah.

Pum rhan sydd i’r Torah.

Cywir       Anghywir

